
Nafarroako Gobernuak ia zeroan utzi ditu PFEZaren moduluak, krisiak kalte gehien egin dien abeltzainei begira

Etekin garbiaren indizea %90 inguru beheratu du untxien eta haragitarako eta aurrerako txerrien hazkuntzari dagokionez, eta %60 inguru behien eta haragitarako ardien hazkuntzari dagokionez

Ostirala, 2008ko urtarrilaren 25a. Nafarroako Gobernuak ia zeroan utziko ditu PFEZan zerga arloko sarrerak kalkulatzeko balio duten indizeak, abeltzaintza sektoreko krisiak kalte gehien egin dien abeltzainei begira. Zehazki, untxien eta haragitarako eta aurrerako txerrien hazkuntzan jarduten diren abeltzainek egin beharreko ordainketak %90 inguru beheratuko dira. 
Álvaro Miranda Simavilla Ekonomia eta Ogasun Departamentuko kontseilaria eta Begoña Sanzberro Iturriria Landa Garapen eta Ingurumen Departamentuko kontseilaria Ángel Eraúl Nafarroako Nekazari eta Abeltzainen Batasuneko (UAGN) presidentearekin bildu dira, gaur goizean, sindikatuak hala eskatuta Gobernuak ezarri dituen zerga arloko neurri berriak azaltzeko. 

Abeltzaintzaren krisia dela-eta joan den urrian Landa Garapen eta Ingurumen Departamentuak abian jarri zuen Jarduera Planeko neurrietako bat da. 

Beherapena abeltzainentzat

Zergen arloko “ezohiko neurriak” biltzen dituen Foru Agindua onartzeko izapideak egiten ari da Nafarroako Gobernua gaur egun. Abeltzaintza sektoreko jarduera batzuen egoera ekonomikoa arintzearren Gobernuak hartuko dituen neurriak dira, hain zuzen, eta baita mahatsa, tomatea, brokolia, mertxika eta zainzuriak ekoizten dituzten nekazarientzako beste neurri batzuk ere. 

PFEZaren modulu sistemari atxikita dauden nekazari eta abeltzainei eginen dizkiete beherapenak. Sistema horren bidez modu objektiboan zehazten dute kasuan kasuko jardueraren etekin garbia, eta jarraian, sarreren guztizko bolumenari indize bat ezartzen diote, nekazariak edo abeltzainak Pertsona Fisikoen Errentaren Gaineko Zergan (PFEZ) aitortu beharko duen errenta kalkulatzeko. 

Zehazki, untxien eta haragitarako eta aurrerako txerrien hazkuntzan jarduten diren abeltzaintza ustiategiei 2007ko ekitaldian ezarriko dieten etekin garbiaren indizea 0,017koa izanen da. Hartara, untxi hazleei %90eko beherapena eginen diete (izan ere, aurreko indizea 0,170ekoa zen). Haragitarako txerriak hazten dituztenei dagokienez, berriz, %86ko beherapena eginen diete (aurreko indizea 0,115ekoa zen), eta aurrerako txerriak hazten dituztenei, berriz, %96koa (aurreko indizea 0,29koa zen).

Era berean, haragitarako eta aurrerako behiak, haragitarako ardiak, eta haragitarako ahuntzak hazten dituzten abeltzaintza jardueretarako beherapenak ere aipagarriak dira. Horiei guztiei 0,115eko indizea ezarriko diete, eta beraz, beherapena %60 ingurukoa izanen da, hiru kasuetan. 

Beherapena nekazarientzat

Foru Agindu berriari jarraiki, era berean, nekazaritzaren hainbat adarri begirako beherapenak eginen dituzte moduluen sisteman. UAGN sindikatuak adierazi zuenez, zerga beherapenen premiarik handiena duten sektoreetako bat tomate ekoizleena da, eta eskaera horrekin bat eginez, sektore horretako moduluari ezartzen dioten indizean %50eko beherapena egitea erabaki du Nafarroako Gobernuak (industriaren sektorerako ekoizpenari dagokionez, betiere). Zehazki, indizea 0,173koa izanen da, aurrekoa 0,338koa zen bitartean. Beherapen bera izanen dute brokolia, mertxika eta zainzuria ekoizten dutenek (industriaren sektorerako ekoizpenari dagokionez, kasu honetan ere).

Era berean, %60ko beherapena eginen diete ardotarako mahatsa ekoizten duten nekazariei (“Errioxa” Jatorrizko Deitura ez duen ardoa egiteko mahatsa ekoizten dutenei, hain justu). 2007ko PFEZaren aitorpenean, 0,115eko indizea ezarriko dieta (ohikoa 0,29koa zen).

Kontsultak eta alegazioak

2008rako PFEZ objektiboki kalkulatzeko erregimena erregulatzen duen Foru Aginduaren testua kalteak jasaten ari diren erakundeen ekarpenak kontuan hartuta landu dute. Hain zuzen ere, testuaren lehen zirriborroa bidali zieten aipaturiko erakundeei, alegazioak egin ahal izateko. 

Zehazki, honako erakunde hauei bidali zieten testua: Nafarroako Merkataritza eta Industria Ganberari, UAGN sindikatuari, EHNE sindikatuari, Eskatu Ahalako Garraiolarien Nafarroako Elkarteari (TRADISNA), eta Errepideko Garraioko Enpresaburuen Nafarroako Elkarteari. 

Hidrokarburoen zergako eta beste tasa batzuetako itzulpenak 

Zerga arloko neurri horiei, nekazaritzan eta abeltzaintzan erabiltzeko gasolioa erostean ordaindutako hidrokarburoen zergako itzulpena erantsi behar zaie. Hartara, Nafarroako Zerga Ogasunak 2,4 milioi eurotik gora itzuli dizkie 3.895 nafar zergaduni. 

Zehazki, 2005eko urritik 2006ko irailera nekazaritza eta abeltzaintza lanetan erabilitako 1.000 erregai litroko 78,71 euro itzuli ditu Ogasunak. Neurri horren bidez, sektoreko ekoizpen kostuen gorakadaren ondorioak arindu nahi izan ditu Nafarroako Gobernuak. 

Gainera, Foru Parlamentuak Zergen arloko Neurrien Legea onartu zuen joan den asteartean, eta bertan, nekazaritza eta abeltzaintza ustiategiei laguntzeko beste neurri bat aurreikusi dute, zergen arloan. Lege berriak, hain zuzen, bertan behera uzten ditu dokumentuak jaulkitzeagatik nekazari eta abeltzainek ordaindu beharreko tasa batzuk (kasu batzuetan, 2007ko uztailaren 1etik 2008ko ekainaren 30era bitarte, eta beste batzuetan, 2007ko uztailaren 1etik 2008ko abenduaren 31ra bitarte). 

Abeltzaintza jarduerei begira PFEZaren moduluetan egindako beherapena, gainera, 2007an dagoeneko ezarri zituzten beste neurri batzuei erantsi behar zaie. Honako neurri hauei buruz ari gara, hain justu: “minimis” delako laguntzak (2 milioi euro inguruko laguntza 1.100 ustiategi baino gehiagori, hain zuzen); Europar Batasuneko laguntzen ordainketa (abenduan); abeltzaintza ustiategi iraunkorretarako laguntzak (laster jarriko dituzte abian, eta dagoeneko onartu duten aurrekontua 1,5 milioi eurokoa da); eta abereen gorpuak eramateko seguruak kontratatzeko laguntzak handitzea (abeltzainek 2007an ordaintzen zuten zenbatekoa %50 txikituko da). 

Gainera, Landa Garapen eta Ingurumen Departamentua laguntzen beste ildo batzuk aztertzen ari da, hala nola, ustiategiei eusteko maileguak behar dituzten abeltzainei interesak txikitzea. 

